
sþ. 198. Tillaga til þingsályktunar [112. mál]
um rannsókn á atvinnuástandi á Norðurlandi vestra.

Flm.: Ragnar Arnalds.

Alþingi ályktar að kjósa sjö manna milliþinganefnd, er rannsaki atvinnulíf og
atvinnuástand í kaupstöðum og kauptúnum á Norðurlandi vestra og geri tillögur til
úrbóta. Sérstaklega ber nefndinni að athuga, hvaða almennar ráðstafanir megi gera
til að auka fullvinnslu sjávar- og landbúnaðarvara.

Nefndin skal í störfum sínum hafa samráð við sýslunefndir, bæjar- og sveitar-
stjórnir og verkalýðsfélög ~ viðkomandi svæði.

Allur kostnaður við störf nefndarinnar greiðist úr ríkissjóði.

Greinargerð.
Þingmenn Alþýðubandalagsins hafa lengi lagt á það sérstaka áherzlu, að gera

þyrfti athugun og áætlun um skipulega atvinnueflingu úti um land, er byggð væri



á fullnýtingu sjávar- og landbúnaðarvara. Framangreind tillaga er í samræmi við
þessa stefnu, enda þótt með henni sé sérstaklega að því stefnt, að leyst verði vand-
ræði þess landshluta, sem búið hefur við einna verst atvinnuástand á undanförnum
árum.

Á Norðurlandi vestra að meðtalinni Strandasýslu hefur að undanförnu verið
töluvert lakara atvinnuástand en annars staðar á landinu. Í mörgum fjölmennum
sveitarfélögum er oft á tíðum hreint neyðarástand að vetrinum, annars staðar er
þröngt um atvinnu og víða mjög slæmar atvinnuhorfur. Ein aðalorsök þessa
ástands er sú, að atvinnulíf í þessum landshluta hefur lengi mótazt af síldarvinnslu,
og þarna var til skamms tíma helzta síldveiðisvæði landsins, en nú að undanförnu
hefur síldin brugðizt. Á sama tíma og síldarstörf hafa stóraukizt á Austurlandi og
skapazt hefur verulegt síldar úthald á samfelldu svæði frá Vestmannaeyjum til Vest-
fjarða, hefur mjög lítið veiðzt á gömlu síldarstöðvunum fyrir Norðurlandi.

Síldarleysið og almenn aflatregða hefur haft mjög lamandi áhrif á atvinnulíf
og framkvæmdir í þessum landshluta. Sveitarfélög og einstaklingar hafa ekki haft
bolmagn til að laga sig að hinum nýju aðstæðum, og verulegur fólksflótti hefur
orðið af þessu svæði. Ef ekkert verður að gert, er því hætta á, að þessi lands-
hluti dragist allmikið aftur úr öðrum byggðum landsins í atvinnulegu tilliti.

Flest bendir til þess, að iðnaður og annað atvinnulíf ætti að geta dafnað vel á
Norðurlandi vestra. Héruðin liggja flest í þjóðbraut, og víða eru ágætar hafnir.
Þarna eru margar blómlegustu búfjárræktarsveitir landsins og aðstaða til rafmagns-
vinnslu er talin góð, enda hvergi nærri fullnýtt. Sennilegast er, að núverandi afla-
leysi sé aðeins millibilsástand, og eitthvert vorið kann síldin að snúa aftur á miðin.

Mjög varhugavert virðist fyrir ríkisvaldið að horfa aðgerðalaust á þá öfug-
þróun, sem nú á sér stað, enda getur það tæpast verið hagkvæmt fyrir þjóðar-
heildina, að atvinnulíf í þessum landshluta fjari út og verðmætar byggingar grotni
niður mannlausar, þótt svo standi á, að lítið fæst úr sjó. Það virðist því sjálf-
sögð skylda ríkisvaldsins að gera þegar í stað almennar ráðstafanir til að bæta og
tryggja atvinnuástand á Norðurlandi vestra, bæði til þess að verðmætt vinnuafl
nýtist og fólksflótti sé stöðvaður.

Meðan síld bregzt fyrir Norðurlandi, má athuga um frekari flutning á bræðslu-
síld, en sérstaklega kemur þó til greina að láta smíða kæli skip, er kaupi síldina
beint úr nótinni á fjarlægum miðum og flytji hana til gömlu saltsíldarbæjanna á
Norðurlandi, enda fara oft mikil verðmæti til spillis, þegar mikið veiðist á einum
stað og ekki er unnt að salta nema lítinn hluta af veiðinni. Einnig ber að athuga,
hvort ekki er síld fyrir Norður- og Norðausturlandi að vetrarlagi.

Hitt virðist þó vera aðalatriði, að kannaðir séu allir möguleikar á eflingu iðnaðar
í þessum landshluta, svo að í framtíðinni séu íbúarnir ekki nær eingöngu háðir
sjávarafla, eins og verið hefur á undanförnum árum. Þess vegna er milliþinga-
nefndinni sérstaklega ætlað það hlutverk að rannsaka möguleika á fullvinnslu sjávar-
og landbúnaðarvara og skila ýtarlegu áliti um hezta úrlausn á hverjum stað.

Rétt er að nefna hér nokkrar hugsanlegar ráðstafanir, sem fyrir hendi eru og
örvað gætu atvinnulíf á Norðurlandi vestra:

I. Síldariðnaður er tvímælalaust eitt hið helzta, sem til greina kæmi, bæði
niðurlagning saltsíldar, niðursuða, reyking og önnur matargerð úr síld. Á Siglufirði
hefur verið reist tilraunaverksmiðja á vegum ríkisins til niðurlagningar á síld, og
hefur framleiðslan gengið mjög vel, en erfitt hefur reynzt að finna markað erlendis
fyrír framleiðsluna. Enginn þarf að efast um, að Íslendingar geta selt niðurlagða
síld eins og aðrar þjóðir. Fyrsta skrefið inn á nýjan markað er langerfiðast, og
vafalaust þarf að eyða miklu meira fé og vinnu í að brjótast inn á erlenda síldar-
markaði en gert hefur verið hingað til. Niðurlagning á 10 þúsund síldartunnum er
talin munu veita 90 stúlkum og 20 karlmönnum vinnu í rúma 8 mánuði, en slíkar
verksmiðjur geta auðvitað verið af ýmsum stærðum eftir aðstæðum. Loks má geta
þess, að niður lögð síld er fimm sinnum verðmætari en söltuð síld, og má af því



sjá, hvílíkur hagur er fyrir þjóðarbúið, að sildin sé Iullunnin. Ef vel er á málum
haldið, getur síldariðnaður orðið lyftistöng og atvinnutrygging fyrir flest sjávar-
þorp á Norðurlandi um vetrartímann, og er ekki áhorfsmál, að rétt er að flytja
síldina til fólksins, meðan lítið veiðist á heimamiðum. fremur en að fólkið flytjist
hundruðum saman á brott frá eignum sínum og öðrum verðmætum.

II. Nefna mætti ýmsan iðnað, er byggist á fullvinnslu annarra sjávarafurða.
Lýsisherzluverksmiðja ætti að rísa einhvers staðar á Norðurlandi, t. d. á Skaga-

strönd eða Siglufirði. Að sjálfsögðu yrði síldar15'sið aðalhráefni slíkrar verksmiðju,
en auk þess þorskalýsi og hvallýsi. Með því að herða þessar lýsistegundir saman
má vafalaust fá ágæta matarfeiti, en nokkrir markaðsörðugleikar yrðu ef til vill í
upphafi vegna einokunaraðstöðu hringsins Unilever. Mikil eftirspurn er eftir feiti
sem og öðrum matvælum um allan heim, og mætti semja við ríkisstjórnir utan
áhrifasvæðis hringsins um markað.

Sápu- og kremverksmiðjur mætti einnig reisa, en herta lýsið yrði meginuppi-
staða þess iðnaðar.

Loks má reisa verksmiðjur til að framleiða málningu úr fisk lýsi.
III. Mjög miklir möguleikar virðast vera fyrir hendi í sambandi við full nýt-

ingu landbúnaðarvara.
Ullar- og skinnaverksmiðju virðist sjálfsagt að reisa, t. d. á Sauðárkróki, og

margfalda þannig verðmæti vörunnar, en ullin mun áttfaldast í verði við full--
vinnslu.

Matargerð og niðursuðu úr kjötvörum mætti starfrækja í sambandi við niður-
suðu og niðurlagningu fiskafurða í ýmsum þorpum norðanlands.

Heymjölsverksmiðjur og heykögglaverksmiðjur ættu víða heima, 1. d. í nágrenni
við Hvammstanga, Blönduós eða Sauðárkrók, og kunnugt er, að nýta má nokkurn
hluta verksmiðjunnar á Skagaströnd til grasmjölsframleiðslu.

Laxeldisstöðvar og laxáklak í stórum stíl er fyrirtæki, sem mikils má vænta af
og kæmi víða til greina á Norðurlandi.

IV. Ýmsar náttúruauðlindir finnast á Norðurlandi vestra. Þótt nú sé þar skort-
ur á rafmagni, er aðstaða víða talin góð til rafmagnsvinnslu, eins og áður var getið.

Jarðhiti er víða mikill, bæði í Skagafirði og Húnavatnssýslum, en að mestu
ókannaður og ónotaður.

Masonítverksmiðju mætti sennilega reisa við Hofsós, en þar í jörðu finnast
hráefni til slíkrar framleiðslu, og yrði sérstaklega miðað við innanlandsþörf á þil-
plötuefni til alls konar innréttinga.

V. Að lokum er rétt að minna á ýmsan þann iðnað, sem byggist ekki á hrá-
efnaöflun úr kjördæminu sjálfu, en ætti þar heima engu síður en annars staðar.
Hér verða aðeins nefnd tvö dæmi:

Tunnuverksmiðja mun vafalaust rísa aftur á Siglufirði, og önnur verksmiðja
verður að líkindum byggð á Austfjörðum. En auk þess virðist koma til greina að
reisa verksmiðju á Skagaströnd, enda er þar bæði ónotað vinnuafl og stórbyggingar,
sem ekki koma að gagni sem stendur, en mundu minnka stofnkostnað stórlega.

Dráttarbraut eða skipasmíðastöð þarf að rísa á Norðurlandi vestra, og koma
til greina bæði Siglufjörður og Sauðárkr ókur, en þó sérstaklega Skagaströnd.

Hér hefur verið drepið á ýmsar hugsanlegar leiðir, en kjarni málsins er sá,
að fátt mun verða um framkvæmdir, nema ríkisvaldið taki að sér forustuna og
veiti nauðsynlegan fjárhagsstuðning.


